
“ Hinangad ni Jesus na putulin ang kapangyarihan ng pagkahumaling na nagbubunsod sa tao na

maging abala lamang sa mga bagay na panlupa. Ipinakita Niya ang tamang kaayusan ng mga bagay

sa buhay na ito—na ang mga ito ay dapat isaalang-alang bilang pangalawa lamang kumpara sa mga

bagay na may walang hanggang kahalagahan. Gayunman, hindi Niya binabalewala ang halaga ng

mga ito. Itinuro Niya na ang langit at lupa ay magkaugnay, at na ang kaalaman sa banal na

katotohanan ang siyang naghahanda sa tao upang higit na magampanan nang maayos ang mga

tungkulin sa pang-araw-araw na buhay. Nagsalita Siya bilang isang may ganap na kaalaman tungkol

sa langit, may lubos na kamalayan sa Kanyang ugnayan sa Diyos, at kasabay nito’y kinikilala ang

Kanyang pakikiisa sa bawat kasapi ng sangkatauhan. (DA 254.1)

Sa lahat ng Kanyang ginawa, si Cristo ay nakipagtulungan sa Kanyang Ama. Lagi Niyang ipinapakita

na Siya ay hindi kumikilos nang hiwalay; sa pamamagitan ng pananampalataya at panalangin Niya

ginagawa ang Kanyang mga himala. Ninais ni Cristo na maunawaan ng lahat ang Kanyang ugnayan

sa Ama. “Ama,” wika Niya, “nagpapasalamat ako sa iyo sapagkat dininig mo ako, at alam kong lagi

mo akong dinirinig. Ngunit sinasabi ko ito dahil sa mga taong naririto, upang maniwala silang ikaw

ang nagsugo sa akin..” Juan 11:41-42 Sa pagkakataong ito, ang mga alagad at ang mga tao ay

binigyan ng pinakamalinaw at pinakamatibay na katibayan tungkol sa ugnayan ni Cristo at ng Diyos.

Ipinakita sa kanila na ang Kanyang pahayag ay hindi isang panlilinlang. (DA 536.1)

Talatang Sauluhin:

“ Kung paanong inibig ako ng Ama, ay gayon din naman iniibig ko kayo: magsipanatili kayo

sa aking pagibig.” KJV — Juan 15:9

Ang Ating Kalagayan

“ Ang mensahe para sa iglesia ng Laodicea ay isang nakakagising at matinding pagsaway, at ito ay

tuwirang angkop sa bayan ng Diyos sa kasalukuyang panahon.” (3T 252.1)

“Ipinapakita ng Panginoon na ang mensaheng dapat dalhin sa Kanyang bayan ng mga ministrong

Kanyang tinawag upang magbabala ay hindi mensahe ng kapayapaan at katiwasayan. Hindi ito

pawang teorya lamang, kundi may praktikal na aplikasyon sa bawat bahagi ng buhay. Inilalarawan

sa mensahe sa Laodicea ang bayan ng Diyos na nasa kalagayan ng makalamang kapanatagan. Sila

ay kampante at panatag, iniisip na sila ay nasa mataas na antas ng espirituwal na kalagayan.

‘Sinasabi mong ikaw ay mayaman, sagana sa lahat ng bagay at wala nang kailangan pa, ngunit hindi

mo nalalamang ikaw ay kawawa, kahabag-habag, dukha, bulag at hubad.” Apocalipsis 3:17 (3T 252.3)

“Wala nang hihigit pang panlilinlang na maaaring dumating sa isipan ng tao kundi ang magtiwala na

siya ay nasa tama, gayong siya ay lubos na nagkakamali. Natatagpuan ng mensahe ng Tapat na

Saksi ang bayan ng Diyos na nasa isang malungkot na kalagayan ng pagkalinlang, bagama’t sila ay

tapat sa kanilang pagkalinlang na yaon. Hindi nila nakikita na ang kanilang kalagayan ay lubhang

kahabag-habag sa paningin ng Diyos. Habang iniisip nilang sila ay nasa mataas na kalagayang

espirituwal, sinasalungat ng mensahe ng Tapat na Saksi ang kanilang maling kapanatagan sa

pamamagitan ng malinaw at matinding pagsisiwalat ng kanilang tunay na kalagayan—espirituwal na

pagkabulag, karalitaan, at kahabag-habag na kalagayan. Ang patotoong ito, bagama’t matalim at

mabigat, ay hindi maaaring magkamali, sapagkat ang nagsasalita ay ang Tapat na Saksi, at ang

Kanyang patotoo ay lubos na mapagkakatiwalaan.” (3T 252.4)

Halos lahat ng denominasyong Kristiyano ay nagaangkin na sila ay nabubuhay sa panahon ng huling

iglesia sa pito na binanggit sa Apocalipsis 2 at 3—ang iglesia sa mga huling araw—ngunit wala ni isa

ang handang tanggapin ang pangalang “Laodicea.”

Maliwanag ang dahilan: sa banal na tala ng kasaysayan ng iglesia, siya ang tumanggap ng

pinakamabigat na pagsaway. Inaangkin niyang wala siyang kakulangan, ngunit sa katotohanan ay

siya ay nangangailangan ng lahat—at hindi man lamang niya ito nalalaman, sapagkat siya ay “aba,

kaawa-awa, dukha, bulag, at hubad.” Bagama’t pinapayuhan siyang bumili ng gintong dinalisay sa

apoy (ang katotohanang mula sa Diyos) at ng “pamahid sa mata” (katotohanang nagbibigay-liwanag

sa paningin)—na siyang tanging lunas sa kanyang kalagayan—ayaw niya itong tanggapin, sapagkat

iniisip niyang nasa kanya na ang lahat. 

Kung magpapatuloy siya sa ganitong kalagayang malahininga—kampante at nasisiyahan sa sarili—

tiyak ang kanyang magiging wakas: siya ay itatakwil. Gayunman, hanggang ngayon, ang maraming

pagsisikap ay hindi pa rin nagdudulot sa kanya na lalong lumapit sa kanyang Panginoon, upang

makita niya ang kanyang sarili gaya ng pagkakita ni Isaias sa kanyang sarili: “Kawawa ako sapagkat

ako ay isang makasalanan at mula sa isang lahing makasalanan. Mapapahamak ako sapagkat nakita

ko ang Hari, si Yahweh, ang Makapangyarihan sa lahat!.” (Isaias 6:5) 

Ang Laodicea—ang huling iglesia kung saan magkahalong umiiral ang “trigo” at “panirang damo”—ay

makikilala sa gitna ng iba’t ibang samahan sa Kristiyanismo sa pamamagitan ng gawaing kanyang

isinasagawa. Siya ay malinaw na ipinakikilala mismo ng kanyang pangalan. 

Basahin Pahayag 3:14–17 , kung saan inilalarawan ni Jesus ang espirituwal na kalagayan ng

Kanyang bayan sa kasalukuyan. Gaano ba kalapit ang paglalarawang ito sa iyong personal na

kalagayan?

Ano ang payo Niya sa atin sa Pahayag 3:18 , 19 ?

Pagsaway, Pagsisisi at Gantimpala

Sinasabi ng Tapat na Saksi, “Narito ako'y nakatayo sa pintuan at tumutuktok.” (Apocalipsis 3:20) Ang

bawat babala, pagsaway, at pakiusap na matatagpuan sa Salita ng Diyos o ipinadaraan sa Kanyang

mga sugo ay isang pagtuktok sa pintuan ng puso. Ito ang tinig ni Jesus na humihiling na Siya’y

papasukin. Sa bawat pagtuktok na hindi pinapansin, lalong humihina ang kahandaan ng puso na

magbukas. Ang mga udyok ng Banal na Espiritu na binabalewala ngayon ay hindi na magiging

kasing-lakas bukas. Unti-unting nagiging manhid ang puso at nahuhulog sa mapanganib na kawalan

ng kamalayan—hindi napapansin ang ikli ng buhay at ang dakilang kawalang-hanggan na

naghihintay. Sa paghuhukom, ang magiging hatol sa atin ay hindi dahil tayo’y nagkamali, kundi dahil

winalang halaga natin ang mga pagkakataong ibinigay ng langit upang makilala at matutuhan ang

katotohanan. (DA 489.5)

Mga kapatid, dapat nating malinaw na maunawaan na ang pagbubukas ng pintuan sa Panginoon ay

hindi nangangahulugang basta pakikinig sa mga tinatawag na marurunong na hindi tumatanggap ng

hindi popular na katotohanan at patuloy lamang na nagtataguyod ng sarili nilang mga haka-haka.

Ang tunay na tagasunod ni Cristo ay naglalaan ng panahon upang personal na siyasatin kung ano

mismo ang sinasabi ng Salita ng Diyos—hindi kung ano ang ipinipilit ipakahulugan dito ng mga

kalaban ng katotohanan. Alam nila na “walang sinuman—bata man o matanda—ang maaaring

umasa sa iba upang magkaroon ng karanasan para sa kanila. Sinabi ng anghel, ‘Sumpain ang taong

nagtitiwala sa tao, at ginagawang lakas ang laman.’”

“Mga lalaki, babae, at kabataan, hinihingi ng Diyos na kayo ay magkaroon ng lakas ng loob na moral,

katatagan ng layunin, tibay at pagtitiyaga, at mga isip na hindi basta tumatanggap sa sinasabi ng iba,

kundi nagsisiyasat muna para sa sarili bago tumanggap o tumanggi—mga isip na masusing nag-

aaral, tumitimbang ng katibayan, at dinadala ang lahat sa Panginoon sa panalangin.” – Testimonies,

Vol. 2, p. 130.

Sa madaling sabi, ang bayan ng Diyos ay dapat walang takot, tapat, at masikap na mag-aaral ng

katotohanan—hindi sunud-sunuran, hindi sarado ang isipan, at hindi mababaw ang pananaw.

“Ilan sa mga tao sa panahong ito ang hindi nagsisikap na mag-aral nang malalim. Hanggang sa

ibabaw lamang sila. Ayaw nilang mag-isip nang masinsinan upang maunawaan at harapin ang mga

suliranin. Hindi nila sinusuri ang bawat mahalagang paksa na dumarating sa kanila sa pamamagitan

ng maingat, mapanalangin, at masusing pag-aaral, na may sapat na pag-iingat at tunay na interes

upang maunawaan ang pinakadiwa ng usapin. Kaya’t nagsasalita sila tungkol sa mga bagay na hindi

nila lubos at maingat na napag-isipan.” – Testimonies, Vol. 4, p. 361.

Basahin Pahayag 3:20 . Ano ang ipinangako sa atin dito? At ano ang dapat nating gawin upang

matanggap ang pangakong iyon?

Walang Hanggang Pag-ibig

Genesis 2:7 – Sa paglikha sa tao ay nahayag ang gawa ng isang personal na Diyos. Nang likhain Niya

ang tao ayon sa Kanyang larawan, ang anyong tao ay ganap sa lahat ng bahagi nito, ngunit wala pa

itong buhay. Pagkatapos, ang Diyos—na personal at umiiral sa Kanyang sarili—ay huminga ng

hininga ng buhay sa anyong iyon, at ang tao ay naging isang buháy, humihinga, at may pag-iisip na

nilalang.

Ang lahat ng bahagi ng katawan ay nagsimulang kumilos—ang puso, mga ugat, mga daluyan ng

dugo, dila, mga kamay, mga paa, mga pandama, at ang kakayahan ng pag-iisip. Ang lahat ay gumana

at napailalim sa kautusan. Sa gayon, ang tao ay naging isang buháy na kaluluwa. Sa pamamagitan ni

Jesu-Cristo, nilikha ng personal na Diyos ang tao at pinagkalooban siya ng katalinuhan at

kapangyarihan. (CCh 74.4)

Genesis 3:8–10 – Dinalaw ng Panginoon sina Adan at Eva at ipinaalam sa kanila ang bunga ng

kanilang pagsuway. Nang marinig nila ang Kanyang maringal na paglapit, sila ay nagtago mula sa

Kanyang harapan—Siya na dati nilang kinagigiliwang makasama noong sila’y nasa kalagayan ng

kawalang-malay at kabanalan. “At tinawag ng Panginoong Dios ang lalake at sa kaniya'y sinabi, Saan

ka naroon? At sinabi niya, Narinig ko ang iyong tinig sa halamanan, at ako'y natakot, sapagka't ako'y

hubad; at ako'y nagtago. At sinabi niya, Sinong nagsabi sa iyong ikaw ay hubad? nakakain ka ba ng

bunga ng punong kahoy, na iniutos ko sa iyong huwag mong kanin? Hindi ito itinanong ng

Panginoon dahil kailangan Niya ng sagot, kundi upang gisingin ang kanilang budhi. Paano sila

napuno ng hiya at takot? Inamin ni Adan ang kanyang kasalanan, ngunit hindi dahil sa tunay na

pagsisisi, kundi upang ilipat ang sisi: “Ang babaing ibinigay mong aking kasamahin, ay siyang

nagbigay sa akin ng bunga ng punong kahoy at aking kinain.” Pagkatapos ay tinanong ang babae:

“Ano itong iyong ginawa?” Sumagot si Eva, “Dinaya ako ng ahas, at ako'y kumain.” (SR 39.2)

Genesis 5:24 –Nabuhay si Enoc sa isang tiwaling panahon kung kailan mahina ang pamantayang

moral. Ang kasamaan ay laganap sa kanyang paligid; gayunman, siya ay lumakad na kasama ng

Diyos. Sinanay niya ang kanyang isip na matuon sa debosyon—sa mga bagay na dalisay at banal—at

ang kanyang pananalita ay ukol sa mga bagay na makalangit. Siya ay naging kaibigan ng Diyos:

lumakad siyang kasama Niya at tumanggap ng Kanyang payo. Hinarap niya ang parehong mga tukso

na hinaharap natin ngayon. Ang lipunang nakapaligid sa kanya ay hindi higit na pabor sa katuwiran

kaysa sa lipunang kinabibilangan natin ngayon. Ang kapaligirang kanyang ginagalawan ay

nababahiran din ng kasalanan at kabulukan, tulad ng sa atin; gayunman, nanatili siyang malinis at

hindi nadungisan ng mga laganap na kasalanan ng kanyang panahon.Gayundin, maaari tayong

manatiling dalisay at hindi nadudungisan, tulad ni Enoc. Siya ay isang larawan ng mga banal na

mabubuhay sa gitna ng mga panganib at kasamaan sa mga huling araw. Dahil sa kanyang tapat na

pagsunod sa Diyos, siya ay dinala sa langit. Gayundin, ang mga mananatiling buháy at tapat ay

dadalin sa langit—aalisin mula sa makasalanan at tiwaling sanlibutan upang makibahagi sa dalisay

na kagalakan ng langit. (RH, Agosto 23, 1881, par. 5)

Genesis 6:13 – Nalungkot ang Diyos sa mga taong ang iniisip lamang ay kasiyahan at

pagpapakasasa. Hindi nila hinanap ang payo ng Diyos na lumikha sa kanila, ni pinahalagahan ang

pagsunod sa Kanyang kalooban. Dahil patuloy nilang sinunod ang hilig ng kanilang sariling puso,

napuno ng karahasan ang lupain, at dumating sa kanila ang pagsaway ng Diyos. “ At nagsisi ang

Panginoon na kaniyang nilalang ang tao sa lupa, at nalumbay sa kaniyang puso.” Gen 6:6 (2SM

151.1)

Genesis 12:1–4 – Upang maihanda si Abraham sa kanyang dakilang gawain bilang tagapangalaga ng

banal na katotohanan, kinailangan siyang ihiwalay ng Diyos sa kanyang dating kapaligiran. Ang

impluwensya ng kanyang mga kamag-anak at kaibigan ay maaaring humadlang sa pagsasanay na

nais ibigay ng Panginoon sa Kanya. Dahil si Abraham ay tinawag upang magkaroon ng natatanging

ugnayan sa langit, kinailangan niyang mamuhay sa gitna ng mga taong hindi niya kapanalig. Ang

kanyang karakter ay dapat maging kakaiba—naiiba sa karaniwang takbo ng mundo. Hindi niya lubos

maipaliwanag ang kanyang mga hakbang upang siya ay maunawaan ng kanyang mga kaibigan,

sapagkat ang mga bagay na espirituwal ay nauunawaan lamang sa paraang espirituwal. Dahil dito,

ang kanyang mga layunin at mga gawa ay hindi naunawaan ng kanyang mga kamag-anak na

sumasamba sa diyus-diyosan. (DG 25.4)

Exodus 34:29 – Ang pagtanggi sa sarili, pagsasakripisyo, kabutihang-loob, kabaitan, pag-ibig,

pagtitiis, katatagan, at pagtitiwala sa Diyos ang mga bungang araw-araw na makikita sa buhay ng

mga tunay na may ugnayan sa Kanya. Maaaring hindi napapansin o napupuri ng mundo ang

kanilang mga ginagawa, ngunit araw-araw silang nakikipaglaban sa kasamaan at nagtatamo ng

mahahalagang tagumpay laban sa tukso at kasalanan. Ang kanilang mga banal na panata ay patuloy

nilang pinagtitibay at tinutupad sa pamamagitan ng lakas na nagmumula sa taimtim na panalangin

at patuloy na pagbabantay sa kanilang sarili. Maaaring hindi maunawaan ng mga taong nakatuon

lamang sa panlabas na anyo ang mga pakikibaka ng mga tahimik na manggagawang ito; subalit ang

Diyos, na nakakakita ng mga lihim ng puso, ay nakapapansin at nalulugod sa bawat pagsisikap na

ginagawa nang may kababaan at kaamuan. Kinakailangan ang panahon ng pagsubok upang

mahayag ang tunay na kadalisayan ng pag-ibig at pananampalataya sa pagkatao. Kapag dumarating

ang mga pagsubok at kalituhan sa iglesia, doon nahahayag at lalong tumitibay ang matatag na

sigasig at taos-pusong pag-ibig ng tunay na Kristiyano. (RH, Enero 18, 1881, par. 12)

Manatili

Sa loob ng aking tahanan, dapat kong araw-araw na hanapin at isabuhay ang kapayapaan. Kahit ang

katawan ay may karamdaman at ang mga kaisipan ay nanghihina, hindi ito dahilan upang magsalita

tayo nang may pagkainis o mag-isip na kulang ang pag-aarugang natatanggap natin. Kapag

nagpapadala tayo sa pagkainip, itinataboy natin ang Espiritu ng Diyos mula sa ating puso at

nagbibigay-daan sa mga katangian ni Satanas. (2SM 235.5)

Kapag binibigyan natin ng dahilan ang pagiging makasarili, masamang pag-iisip, at masamang

pananalita, unti-unti nating sinasanay ang ating kaluluwa sa kasamaan. At kung magpapatuloy ito,

magiging ugali na ang magpadala sa tukso. Sa ganitong kalagayan, tayo’y napapasa lupain ni

Satanas—nadadaig, mahina, at nawawalan ng lakas ng loob. (2SM 236.1)

Kung magtitiwala tayo sa ating sarili, tiyak na tayo’y mababagsak. Sinabi ni Cristo, “Kayo'y manatili sa

akin, at ako'y sa inyo. Gaya ng sanga na di makapagbunga sa kaniyang sarili maliban na nakakabit sa

puno; gayon din naman kayo, maliban na kayo'y manatili sa akin.” (Juan 15:4). (2SM 236.2)

Ano ang mga bungang dapat makita sa atin? “Datapuwa't ang bunga ng Espiritu ay pagibig,

katuwaan, kapayapaan, pagpapahinuhod, kagandahang-loob, kabutihan, pagtatapat, Kaamuan,

pagpipigil; laban sa mga gayong bagay ay walang kautusan.

” (Galacia 5:22–23). (2SM 236.3)

Habang pinag-iisipan ko ang mga bagay na ito, lalo kong nauunawaan ang bigat ng kasalanan ng

pagiging walang ingat at paglayo ng kaluluwa sa pag-ibig ng Diyos. Hindi tayo makikilos ng

Panginoon kung hindi tayo makikiisa sa Kanya. Nang manalangin si Cristo, “Ama, ingatan Mo sila sa

Iyong pangalan,” hindi Niya ibig sabihin na pababayaan na lamang natin ang ating sarili sa

pananampalataya at pag-ibig sa Diyos. Sa halip, bilang mga buhay sa Diyos sa pamamagitan ng

buhay na pakikipag-isa kay Cristo, tayo’y dapat magtiwala sa Kanyang mga pangako at patuloy na

lumakas sa pamamagitan ng pagtingin kay Jesus. Ano ang makapagpapabago sa puso o

makapagpapayanig sa pananampalataya ng isang taong, sa patuloy na pagtingin sa Tagapagligtas,

ay nahuhubog ayon sa Kanyang wangis? Ang gayong tao ba’y magpapakaabala sa mga maliliit na

pagkukulang ng iba? Iikot ba ang kanyang isipan sa sarili? Hahayaan ba niyang ang maliliit na bagay

ay sirain ang kanyang kapayapaan? Ang taong pinananahanan ni Cristo ay marunong makuntento.

Hindi siya nag-iisip ng masama, at panatag siya sa katiyakang alam at pinahahalagahan ni Jesus ang

bawat kaluluwang Kanyang tinubos ng sarili Niyang buhay. Sinabi ng Diyos, “At aking gagawin ang

isang lalake ay maging mahalaga kay sa dalisay na ginto, ang tao na higit kay sa dalisay na ginto ng

Ophir.” (Isaias 13:12). Ito nawa ang magbigay-kasiyahan sa ating puso at magturo sa atin na maging

maingat, mapagbantay, at handang magpatawad sa iba—sapagkat pinatawad na tayo ng Diyos.

(2SM 236.4)

Ang tunay na kaligayahan sa buhay ay nabubuo sa maliliit na bagay. Nasa kapangyarihan ng bawat

isa ang magsabuhay ng tunay na kagandahang-asal na tulad ni Cristo. Hindi ang pagkakaroon ng

pambihirang kakayahan ang susi sa tagumpay, kundi ang tapat na pagtupad sa araw-araw na

tungkulin. Ang isang mabait na tingin, mapagkumbabang espiritu, pusong kontento, at taos-pusong

malasakit sa kapakanan ng iba—ang mga ito ang nagbibigay-lakas sa buhay-Kristiyano. Kung ang

pag-ibig ni Jesus ay nananahan sa puso, ito’y malinaw na makikita sa ating pamumuhay. Hindi tayo

magiging mapilit sa sariling kagustuhan, ni matigas at makasarili na ayaw magpasaya o masiyahan.

Tandaan, ang kalusugan ng katawan ay higit na nakasalalay sa kalagayan ng puso kaysa sa iniisip ng

marami. (2SM 237.1)

May mga taong iniisip na sila’y minamaliit o hindi nabibigyan ng nararapat na halaga, kaya’t

ginagawa nila ang kanilang sarili na parang isang martir. Dahil dito, sila’y nagiging malungkot—

ngunit sino ang may pananagutan? Isang bagay ang tiyak: ang kabaitan at mahinahong pag-uugali

ay higit na makapagpapataas sa isang tao kaysa sa inaakalang talino na may kasamang hindi kaaya-

ayang disposisyon. (2SM 237.2)

Ano ang sinabi ni Jesus sa Juan 15:1–11 ? Ano ang kahulugan nito para sa atin?

Ang Katas

Marami ang nag-iisip na kailangan nilang gawin ang ilang bahagi ng gawain nang mag-isa.

Nagtitiwala sila kay Cristo para sa kapatawaran ng kasalanan, ngunit pagkatapos ay sinisikap nilang

mamuhay nang matuwid sa sarili nilang lakas. Subalit ang ganitong pagsisikap ay tiyak na mabibigo.

Sinabi ni Jesus, “kung kayo'y hiwalay sa akin ay wala kayong magagawa.” Juan 15:5 Ang ating paglago

sa biyaya, ang ating kagalakan, at ang ating pagiging kapaki-pakinabang ay nakasalalay sa ating

pakikipag-isa kay Cristo. Sa patuloy na pakikipag-ugnayan sa Kanya—araw-araw at oras-oras—sa

pananatili sa Kanya, tayo ay lumalago sa biyaya. Siya ang Pinagmulan at ang Tagapagtapos ng ating

pananampalataya. Si Cristo ang una, ang huli, at ang laging kasama. Hindi lamang Siya kasama sa

simula at wakas ng ating paglalakbay, kundi sa bawat hakbang nito. Tulad ng sinabi ni David, “Aking

inilagay na lagi ang Panginoon sa harap ko: sapagka't kung siya ay nasa aking kanan, hindi ako

makikilos.” (Awit 16:8). (SC 69.1)

Itinatanong mo ba, “Paano ako mananatili kay Cristo?” Sa parehong paraan kung paano mo Siya

tinanggap noong una. “Kung paanong inyong tinanggap si Cristo Jesus na Panginoon, ay lumakad

kayo sa Kanya.” “Ang matuwid ay mabubuhay sa pananampalataya” (Colosas 2:6; Hebreo 10:38).

Ibinigay mo ang iyong sarili sa Diyos upang maging ganap na Kanya—upang maglingkod at

sumunod—at tinanggap mo si Cristo bilang iyong Tagapagligtas. Hindi mo kayang tubusin ang iyong

mga kasalanan o baguhin ang iyong puso; ngunit nang ialay mo ang iyong sarili sa Diyos,

pinaniwalaan mong ginawa Niya ang lahat ng ito para sa iyo alang-alang kay Cristo. Sa pamamagitan

ng pananampalataya, ikaw ay naging kay Cristo; at sa pamamagitan din ng pananampalataya, ikaw

ay lalago sa Kanya—sa pamamagitan ng patuloy na pagbibigay at pagtanggap. Ibigay mo ang lahat—

ang iyong puso, kalooban, at paglilingkod—at ialay ang iyong sarili upang sundin ang Kanyang

kalooban. At tanggapin mo ang lahat—si Cristo, ang kapuspusan ng pagpapala—upang manahan sa

iyong puso, maging iyong lakas, katuwiran, at walang hanggang katulong na magbibigay sa iyo ng

kapangyarihang sumunod. (SC 69.2)

Ilaan mo ang iyong sarili sa Diyos tuwing umaga—gawin mo itong una mong gawain. Manalangin ka:

“Kunin Mo ako, O Panginoon, bilang ganap Mong pag-aari. Inilalagay ko ang lahat ng aking mga

plano sa Iyong paanan. Gamitin Mo ako ngayon sa paglilingkod sa Iyo. Manahan Ka sa akin, at nawa

ang lahat ng aking ginagawa ay magawa sa Iyo.” Gawin mo ito araw-araw. Tuwing umaga, ialay mo

ang iyong sarili sa Diyos para sa araw na iyon. Isuko mo sa Kanya ang lahat mong plano—kung ito

man ay isasakatuparan o isasantabi ayon sa Kanyang kalooban. Sa ganitong paraan, araw-araw

mong ibinibigay ang iyong buhay sa mga kamay ng Diyos, at unti-unti itong mahuhubog ayon sa

buhay ni Cristo. (SC 70.1)

Ang buhay na nakay Cristo ay isang buhay na may kapahingahan. Maaaring walang matinding

damdamin o kasabikan, ngunit mayroong tuloy-tuloy at payapang pagtitiwala. Ang iyong pag-asa ay

wala sa iyong sarili, kundi kay Cristo. Ang iyong kahinaan ay napapalitan ng Kanyang lakas, ang iyong

kakulangan ng Kanyang karunungan, at ang iyong pagiging marupok ng Kanyang walang hanggang

kapangyarihan. Kaya’t huwag mong ituon ang iyong pansin sa sarili. Huwag mong hayaang ang isip

mo ay umikot sa sarili, kundi ituon ito kay Cristo. Pagbulayan ang Kanyang pag-ibig, ang kagandahan

at kasakdalan ng Kanyang likas. Si Cristo sa Kanyang pagtanggi sa sarili, sa Kanyang

pagpapakumbaba, sa Kanyang kadalisayan at kabanalan, at sa Kanyang walang kapantay na pag-ibig

—ito ang dapat pagtuunan ng isip. Sa pamamagitan ng pagmamahal sa Kanya, pagsunod sa

Kanyang halimbawa, at lubos na pagtitiwala sa Kanya, ikaw ay mababago ayon sa Kanyang wangis.

(SC 70.2)

Sinabi ni Jesus, “Manatili kayo sa Akin.” Ang mga salitang ito ay nagpapahiwatig ng kapahingahan,

katatagan, at pagtitiwala. Muli Niya tayong inaanyayahan: “Lumapit kayo sa Akin… at kayo’y Aking

bibigyan ng kapahingahan” (Mateo 11:28). Ganito rin ang ipinapahayag ng mang-aawit: “Magpahinga

ka sa Panginoon at maghintay kang may pagtitiis sa Kanya” (Awit 37:7). At nagbibigay naman si Isaias

ng katiyakan: “Sa katahimikan at pagtitiwala magiging inyong lakas” (Isaias 30:15). Ngunit ang

kapahingahang ito ay hindi nangangahulugang pagiging walang ginagawa. Sa paanyaya ng

Tagapagligtas, ang pangako ng kapahingahan ay kaakibat ng panawagan sa paggawa: “Pasanin

ninyo ang Aking pamatok… at makasusumpong kayo ng kapahingahan” (Mateo 11:29). Ang pusong

lubos na nagpapahinga kay Cristo ay siya ring pusong pinaka-masigasig at masipag sa paglilingkod

sa Kanya. (SC 71.1)

Biyernes Abril 3Biyernes Abril 3Biyernes Abril 3Biyernes Abril 3

Karagdagang Kaisipan

Ako ang puno ng ubas, kayo ang mga sanga: Ang nananatili sa akin, at ako'y sa kaniya, ay siyang

nagbubunga ng marami: sapagka't kung kayo'y hiwalay sa akin ay wala kayong magagawa.” (Juan

15:5). (TMK 133.1)

Ipinaliwanag pa ni Cristo, “Ako ang tunay na puno ng ubas, at ang aking Ama ang magsasaka.” “Ako

ang puno ng ubas, kayo ang mga sanga.” “Ang bawa't sanga na sa akin ay hindi nagbubunga, ay

inaalis niya: at ang bawa't sanga na nagbubunga ay nililinis niya, upang lalong magbunga.” (Juan

15:1, 5, 2). Maaaring magmukhang maayos sa paningin ng tao ang isang sangang hindi napuputulan,

ngunit ang Diyos na hindi kailanman natutulog ay nakikita ang tunay nitong kalagayan. Hindi Niya

ito hinahayaang manatili hanggang tuluyang manghina at mamatay; sa halip, Kanyang pinuputulan

upang ito’y magbunga para sa buhay na walang hanggan. (TMK 133.2)

Kapag ang mga nagpapakilalang Kristiyano ay abala sa pagpapakita ng panlabas na anyo ng

kanilang pananampalataya ngunit walang tunay na bunga para sa kaluwalhatian ng Diyos,

ipinapakita nito ang kakulangan sa kanilang espirituwal na buhay. Maaaring sila’y nasisiyahan sa

kanilang relihiyosong karanasan—puno ng matinding damdamin, masiglang pagpapahayag, at tila

mataas na sigla. Ngunit kung ito’y nakasentro lamang sa damdamin at kasabikan, kulang ito sa

tunay na lalim. Kaunti lamang sa kanilang puso ang tunay na umaayon sa kanilang ipinapahayag na

pananampalataya. Ang sarili ang nagiging pamantayan nila ng kasakdalan, at mas pinahahalagahan

nila ang impresyon na nakikita ng iba kaysa sa panloob na buhay na nakatago kay Cristo sa Diyos.

(TMK 133.3)

Kaya ang bawat nagnanais maghayag kay Cristo sa pamamagitan ng pagsunod sa Kanyang salita ay

kailangang maging matibay ang pagkakaugat kay Cristo Jesus—nakaugat at nakatatag sa

katotohanan. Iwaksi ang lahat ng pagmamataas at pagpipilit sa sarili. Hayaan mong ang iyong buhay

—ang pagsasabuhay ng mga aral ni Cristo—ang magsalita at magpatunay ng iyong tunay at ganap

na pagsunod sa Kanya. (TMK 133.4)

Ang paghubog ng pagkatao ay hindi nangyayari nang minsanan; ito ay tuloy-tuloy—araw-araw, oras-

oras. Ang gawain ng Banal na Espiritu sa loob ay nahahayag sa labas sa pamamagitan ng bunga—

unti-unting nahihinog at nagiging ganap para sa kaluwalhatian ng Diyos. Ang panloob na buhay ay

makikita sa panlabas na kilos, sa paglitaw ng masaganang bunga. Ito ang pagpapakita ng papuri sa



makikita sa panlabas na kilos, sa paglitaw ng masaganang bunga. Ito ang pagpapakita ng papuri sa

Kanya na tumawag sa atin mula sa kadiliman tungo sa Kanyang kamangha-manghang liwanag. Kung

si Cristo ay tunay na nabubuhay sa ating kalooban—ang pag-asa ng kaluwalhatian—ang ating buhay

ay mapupuno ng mabubuting gawa na umaayon sa katotohanang ating pinaniniwalaan. (TMK 133.5)

